8 августа.

Слу́жба на пренесе́ние честны́х и многоцеле́бных моще́й преподо́бных и Богоно́сных оте́ц на́ших
 Зоси́мы и  Савва́тиа, солове́цких 
На  Го́споди  воззва́х Сла́ва, святых,  гла́с  1:

Дне́сь пресве́тлая на́м наста́ па́мять,/ преподо́бных оте́ц на́ших Зоси́мы и Савва́тиа,/ ю́же соше́дшеся досто́йно почти́м,/ во псалме́х и пе́снех и пе́ниих духо́в​ных взыва́юще,/ и те́х чуде́сным ра́кам предстоя́ще, си́​це рце́м:/ ра́дуйтася сокро́вища неистощи́маго храни́​ла./ Ра́дуйтася иму́щия Исто́чника в себе́ присно​те​ку́ща​го./ Ра́дуйтася превожделе́нныя на́м ра́це нося́​щия/ вселюбе́зных оте́ц цельбоно́сныя мо́щи./ Ра́дуй​та​ся люботру́дныя пло́ти показу́ющия./ Ра́дуйтася бла́​го​уха́ю​щия на́м свяще́нныя арома́ты./ О чудотвори́вы ра́це,/ целу́юще ва́с прие́млем бла́года́ть,/ и Благода́те​ля Бо́га прославля́ем,/ прославля́ющаго рабы́ Своя́ бо​га́​тыми дарова́нии, вопию́ще Ему́:\ о все́х Благи́й Го́споди, сла́ва Тебе́.

На  стихо́вне  Сла́ва,  гла́с  4:

Возвесели́ся явле́нно Христо́ва Це́ркве чест​на́я,/ и торжеству́й све́тло:/ возсия́ бо дне́сь пре​све́тлая, и всепра́зднственная па́мять пренесе́ния честны́х моще́й/ преподо́бных и Богоблаже́нных оте́ц Зоси́мы и Савва́тиа./ И́маши бо в себе́ при​не​се́н​ное неистощи́мое сокро́вище,/ пречестны́я и все​бога́тыя ра́ки моще́й преподо́бных Зоси́мы и Савва́тиа:/ облагоуха́ющи ве́рным, и веселя́щи ду​ше́в​ная чу́вства и теле́сная,/ и исцеле́ния подаю́​щи,/ и прося́щи от Бо́га ве́лия ми́лости,\ я́ко да ми́лостив бу́дет на́м в де́нь су́дный.

Преподо́бных Зоси́мы и  Савва́тиа, солове́цких       -2-
На  стихо́вне  и ны́не,  гла́с  1:

Твоего́ единоро́днаго Сы́на прови́дев Ду́хом/ плотско́е к челове́ком прише́ствие,/ Богооте́ц Дави́д, издале́ча к весе́лию созыва́ет тва́рь,/ и проро́чески взыва́ет:/ Фаво́р и Ермо́н о и́мени Твое́м возра́дуются/ на сию́ бо возше́д го́ру, Спа́се, со ученики́ Твои́ми,/ очерне́вшее Ада́мово естество́,/ преобра́жся облиста́ти па́ки сотвори́л еси́,/ претвори́в е́ в Твоего́ Божества́/ сла́ву же и све́тлость./ Те́мже вопие́м Ти́:\ Соде́телю вся́ческих Го́споди, сла́ва Тебе́.

Тропа́рь святых,  гла́с  8:

Я́ко свети́льницы яви́стеся всесве́тлии,/ во ото́це окиа́​ на мо́ря,/ преподо́бнии отцы́ Зоси́мо и Савва́тие:/ вы́ бо Крест Христо́в на ра́мо взе́мше, усе́рдно Тому́ после́довасте,/ и чистото́ю Бо́гови прибли́жившеся,/ отону́дуже си́лами чуде́с обогати́стеся./ Те́м и мы́ любе́зно притека́ем к ра́кам честны́х моще́й ва́ших, и уми́льно глаго́лем:\ о преподо́бнии, моли́те Христа́ Бо́га, спасти́ся душа́м на́шим.

Конда́к святых,  гла́с  2:

Христо́вою любо́вию уязви́вшеся преподо́бнии,/ и Того́ Крест на ра́мо взе́мше понесли́ есте́,/ Боже́ственне вооружи́вшеся на неви́димыя враги́,/ и непреста́нныя моли́твы я́ко копие́ в рука́х иму́ще,/ кре́пко победи́ли есте́ бесо́вская ополче́ния:/ благода́ть Госпо́дню прие́мше/ цели́ти неду́ги ду́ш и теле́с, притека́ющих/ к ра́кам честны́х моще́й ва́ших,/ чуде́с лучи́ испуща́ете всю́ду./ Те́м зове́м ва́м:\ ра́дуйтеся преподо́бнии отцы́ Зоси́мо и Савва́тие, мона́хом удобре́ние.

